
>  Ek wil asb inteken op Verskil                         >  Kanselleer asb my intekening op Verskil 
 

*  Kliek hier en besoek ons webwerf [www.ngk-ntvl.com].
*  Facebook:  Het jy al by die Facebook groep NG Kerk Predikante Noordelike Sinode aangesluit?  Nog nie?  Volg dan die link om daar uit te kom.
*  SDGO: Erediens-blog - as jy wil saam gesels en na dink oor eredienste is jy welkom om dit te doen by SDGO se erediens blog by noorderediens.wordpress.com
*  Diensraad Getuienis Webwerf:  Besoek die webwerf en lees van die interessante projekte wat in ons sinodale streek en elders aangebied word : www.getuienis.com
23 Oktober 2009



Belangrike kennisgewings:  
 

 E-pos versending - 
*  Neem asseblief kennis dat die Verskil, as gevolg van omstandighede buite ons beheer nie die afgelope twee weke kon verskyn nie.  Die probleem is egter van Maandag af opgelos.  
*  Let asseblief ook daarop dat die "gmail"-adres net 'n tydelike adres was wat verlede week gebruik is vir die versending van dringende e-pos.


Nuwe faksnommers: Sinodale kantoor -
  Let asseblief daarop dat die sinodale kantoor se faksnommer verander het!  
>>  Die nuwe faksnommers is : 0865 651 776  of  0865 652 913.


Maak-'n-Verskil byeenkomste 
 

>>  Dankie aan die sowat 100 dominees en kerkraadslede wat die afgelope week die streekbyeenkomste in Pietersburg, Monumentpark, Rustenburg en Eloffsdal bygewoon het.  Tydens die byeenkomste het die klem geval op die Seisoen van Luister, die verhouding tussen gemeente, ring en sinode, asook die uitdagings wat 'n veranderde omgewing op die bediening het.

>>  Die vrae en wenke wat tydens die besprekings ontvang is, sal nou deur die SDR (Sinodale Diensraad) verwerk word.  Een van die uitkomste van hierdie besprekings sal die ringeforums wees wat in die loop van 2010 gehou sal word.

>>  Dankie ook aan Jampie Nel, Herman Carelsen, Gustav Claassen en Willem Pretorius wat die besprekings gelei het.

 

'n Konstruktiewe ontmoeting tussen die NG Kerk en die VGKSA
'n Stukkie positiewe nuus vanaf dr Kobus Gerber, Algemene Sekretaris van die Algemene Sinode:
*  Die fasilitering van die dooiepunt tussen die NG Kerk en die VGKSA oor kerkhereniging wat in Maart 2009 onder leiding van die Wêreldbond van Gereformeerde Kerke ‘n aanvang geneem het, is op 14-15 Oktober 2009 by die Carmelite Retreatsentrum, Benoni, voortgesit. Dr Jerry Pillay van die Uniting Presbyterian Church in Southern Africa het as fasiliteerder opgetree.

*  Die oogmerk met hierdie gefasiliteerde ontmoeting was om die “gesprek oor die gesprek” voort te sit en te fokus op die sake wat gelei het tot die VGKSA se moratorium op eenheidsgesprekke. Drie taakspanne het bepaalde voorstelle formuleer. Die verslag daaroor dien in die volgende weke by die twee kerke se leierskapstrukture.

*  Die twee kerke het reguit en eerlik gepraat. Daar was baie emosies op verskillende vlakke. Almal was intens bewus van talle misverstande en moes dit ook in die oog kyk dat daar wantroue tussen die twee kerke is. Tog is daar hoop: die uitkoms van die twee dae kan die beste saamgevat word met die woorde waarmee een van die taakspanne hulle voorlegging afgesluit het:  “Yes! We can!”
 

Hervormingssondag: 25 Oktober 2009

'n Baie eenvoudige Calvynlied in Afrikaans en Engels vir moontlike gebruik deur gemeentes ter viering van die Calvynjaar is by die Sinodale kantoor beskikbaar.  Die lied is deur Marina Strydom in Afrikaans vertaal.
 
Teo-nuus
 

In die jongste Teo-nuus skryf Gerda de Villiers oor die Kabbala se oorspronge en prof Julian Müller oor 'Leë graf of leë belydenis'. Jurie le Roux sit sy reeks oor die geskiedenis van die Ou Testament se interpretasie voort en fokus op Irenaeus se helder denke. Verder is daar ook 'n meditasie van Gerda de Villiers oor die optrede van Juda teenoor Tamar in Genesis 38. 
 
Mentorskap
 

Daar is verskeie opwindende dinge wat rondom mentorskap aan die gebeur is. Daarom nooi ons graag ons kollegas en ander belangstellendes na ‘n mentorskapseminaar wat gehou gaan word op Vrydag 30 en Sat 31 Oktober. 
>>  Die seminaar sal plaasvind by NG Gem Eldoraigne, Centurion. 
>>  Die kostes is R100 wat ‘n middagete Vrydag en tee en verversings insluit. 

>>  Registrasie:  Laat weet asb vir Johan van den Heever ansjohan@eject.co.za. 

Program:

Vrydag 08:30 – 15:00: Mentorskap - waaroor gaan dit? Denise Bjorkman (SA Counsel of Professional Coaches and Mentors)

Saterdag:08:30 – 12:00: Mentorskap – Vrese en struikelblokke. Amelia Muller-Potgieter  (Group Talent Management ABSA)
 

Kerk se Eko-stryders droom groen

*  “Ons is in die moeilikheid – maar daar is steeds hoop” was so min of meer die konsensus by Noordelike Sinode se konferensie oor die ekologie. Teoloë en wetenskaplikes van die Suide, Ooste en Noorde het deelgeneem en naas ernstige vermanings oor die verslegtende situasie wêreldwyd en in Suid-Afrika, ook die deelnemers inspireer met hoopvolle moontlikhede, praktiese raad en kreatiewe voorbeelde.

*  Prof Ernst Conradie van UWK het onder meer gewys op die vernietigende impak van die westerse verbruikerskultuur en die noodsaaklikheid van drastiese verandering in lewenstyl. Daar was eenstemmigheid by die sprekers dat die Here ons deur sy Woord tot verantwoordelike rentmeesterskap van die aarde oproep en van christene vra om ‘n voorbeeld te stel, onder meer deur ‘n eenvoudiger lewenswyse.
*  Kontak Gustav Claasen by gustavcl@mweb.co.za vir meer inligting.
 

>>  Onthou asseblief dat Saterdag 24 Oktober die Internasionale Dag vir Ekologie is.  As jy dalk Sondag iets daarvan wil maak, kan jy gerus dink aan die mooi gebed van Walter Rauschenbusch uit die Groot Gebedeboek:
 

Alle eer aan U, Kunstenaar-God!
Here, God, ek dank U vir hierdie aarde, ons tuiste;  vir die wye hemelruim en die geseënde son;  vir die sout see en vir lopende water;  vir die ewige berge en die rustelose winde;  vir bome en blomme en struike en die gras onder ons voete.
Dankie dat U ons met sintuie geskep het wat musiek en voëlgesange kan hoor, wat die pragtige lente en die ryke vroeë herfsdae kan sien;  wat die vrugte van die somer kan proe en die reën van die winter teen ons vel kan voel prik.
O Here, moenie dat ek aan dié skoonheid ooit so gewoond sal raak dat dit my nie meer roer en ek U nie meer daarvoor dank nie.
Maak my hart so oop vir die majesteit van u skepping dat ek sal raaksien hoe selfs die vaalste veldbos vlam van u heerlikheid.
O God, Kunstenaar, Skepper, ek loof U wat lewe en regeer vir ewig en ewig.
[Walter Rauschenbusch]
 

Koffie-geprek oor studentebediening
Alan Childs, Universiteitsoord: Dagstudenteleraar skryf soos volg:  "Het jou gemeente 'n spesiale hart vir studente?  Is julle reeds besig om uit te reik na studente? Dan nooi ons hier van Universiteitsoord se kant af jou as leraar of gemeenteleier vriendelik uit na 'n koffietafelgesprek oor bediening aan studente.

Soos jy sekerlik weet is daar derduisende studente in ons sinodale streek ... wat aan verskeie tersiêre instansies swot ... en deur 'n verskeidenheid gemeentes (en denominasies) bedien word.  Hoewel Universiteitsoord in haar amperse 50-jarige bestaan die voorreg gehad het (danksy sinodale en gemeentelike ondersteuning) om oorwegend die leiding te neem mbt studentebediening, is ons deeglik bewus dat ons nie die enigste NG gemeente is wat in ons denominasie die studente bedien nie.  Ons is ook bewus dat daar moontlikhede bestaan vir ons as verskillende gemeentes met ons onderskeie gawes, talente en demografiese samestellings om mekaar op verskillende maniere te kan bystaan om sodoende meer studente nog beter te kan bedien met die Evangelie.  Die bedieningsbehoeftes, demografiese samestelling en fisiese leef- en bewegingspatrone van studente is hoe langer hoe meer so uiteenlopend dat diverse en verspreide bedienings nodig is om 'n sinvolle impak onder en deur studente te kan maak.

>>  As jy dus deel wil wees van 'n oop gesprek met leraars uit ander NG gemeentes wat ook spesiaal aandag skenk aan die studente in hul geledere, nooi ons jou om Dinsdag-oggend 17 November 09:00 tot 12:00 saam te kom kuier by die Hub.  Die Hub is op die kerkperseel, langs Universiteitsoord se kerkgebou op die hoek van Duxbury Weg en Harold Straat.

>>  Laat weet asseblief vir Alida/Petra by 012-362 0663/4 of kantoor@universiteitsoord.co.za as jy wil bywoon, sodat ons kan weet hoeveel beskuit om te bak. Terloops, as jy nie self die kuier kan bywoon nie, maar tog wil hê jy of jou gemeente moet deel uitmaak van 'n NG gesprek oor studentebediening in die toekoms, wil ek vra of jy tog asb 'n kollega of gemeenteleier in jou plek sal afvaardig om by te woon. 

Ons hoor graag van jou.  Sterkte intussen met al die studente in jou midde se pre-eksamen stresse wat opbou." 

 

Kampe, Kursusse, Konferensies, Retreats, Werkwinkels, ens
Konferensie oor Profetiese Getuienis in demokratiese samelewings soos Suid-Afrika: 26-27 Oktober 2009 - ‘n Vraag wat in ons samelewing steeds dringender word, is: “Behoort die kerke profetiese getuienis te lewer oor sekere verontrustende ontwikkelinge in ons samelewing?”  Om maar net ‘n paar van hierdie verontrustende ontwikkelinge te noem:  die toename in geweldsmisdaad, vreemdelingehaat, openbare onrus en die inkomstegaping tussen ryk en arm.  Word hierdie vraag bevestigend beantwoord, stuit ‘n mens op ‘n paar verdere vrae: “Hoe behoort hierdie profetiese getuienis in ‘n samelewing met ‘n liberaal demokratiese grondwet gelewer te word?”  En: “Is dit hoegenaamd gepas om in so ‘n demokratiese samelewing met ‘n grondwet wat skeiding maak tussen godsdiens en staat in Christelike taal openbare profetiese getuienis te lewer?”

>>  Die Sentrum vir Publieke Teologie van die Fakulteit Teologie van die Universiteit Pretoria bied op Maandag 26 en Dinsdag 27 Oktober ‘n konferensie aan waar hierdie vrae indringend bespreek sal word.  Die tema van die konferensie is:  “Prophetic witness:  An appropriate mode of public discourse in democratic societies?”  Dit vind plaas in die studenteraadsaal in die konferensiesentrum op die hoofkampus van die Universiteit van Pretoria.  
>>  Daar is geen kostes aan verbonde nie.  Middagetes en tee word gratis aangebied.  
*  Bevestig asb jou bywoning met Nelie Liebenberg by centre.publictheology@up.ac.za  - die studenteraadsaal het sitplekke vir slegs 80 mense
*  Navrae kan gerig word aan:  Cobus van Wyngaard, cobus.w@gmail.com,  sel 084 600 0728
*************************************************************
Senior Yuppie Konferensie:  NG Kameeldrif bied in samewerking met Annie Coetzee op 4 November 2009 ‘n Senior Yuppie Konferensie aan vir almal wat glo dat jou ouderdom niks te doen het met die datum wat op jou ID boekie verskyn nie. 
>>  Kliek hier vir meer inligting.  
>>  Navrae Liezel Landman 0127564223 of Roelf Opperman 0823351156 

*************************************************************
Eerstejaarskampe - Die matrieks se eindeksamens is op hande! As alles goed verloop beteken dit ook dat baie van hulle volgende jaar universiteitstudente gaan wees.  As enige voornemende eerstejaarstudent by Tukkies gaan inskryf wil NG Universiteitsoord hom/haar uitnooi om op een van die gemeente se  onvergeetlike eerstejaarskampe te gaan.  Tydens die kampe word eerstejaars emosioneel, geestelik en prakties voorberei vir hierdie uitdagende tyd van hul lewe.  Die kampe vind van 11 - 15 Januarie 2010 plaas. 
>>  Vir meer inligting besoek gerus hulle nuwe webwerf by www.universiteitsoord.co.za,  of skakel die kerkkantoor by tel (012)362 0663.  
>>  Terloops, benewens die bestaande Afrikaanse 3 koshuis- en 1 dagstudente kamp beplan hulle ook 'n eerste Engelse kamp vir belangstellendes."

>>  Vir verdere navrae kontak ds Alan Childs by sel 0728431555 of alanchilds1@gmail.com
*************************************************************
Survivourkamp - Neem kennis dat die 2010 Survivourkamp beplan word vir 14-18 Junie 2010 by Badseloop (naby Naboomspruit)
Teikengroep: Graad 8 en 9
Kontakpersoon:  Ds Wynand van Beek 083 265 1118
Meer inligting volg vroeg volgende jaar!  Maak nou reeds bekend!

Kollega- en gemeente-nuus  
 

Bronberg - hou basaar op 28 November.  Hulle bied nou reeds rouvleis teen billike pryse aan vir die FEESTYD wat voorlê.  Moenie hierdie geleentheid laat verby gaan nie.  Navrae:  Elize Steenkamp - tel 012-344 1860 
*************************************************************
Doornpoort - beskik oor twee vakante poste vir 'n Musiekdirekteur en Jeugbegeleier.  
>>  Kontak die kerkkantoor vir volledige besonderhede:  Nicolene - tel 012-547 1456 / skriba-ngd@lantic.net of Esta Louw - sel 084 724 4527.  
>>  Sluitingsdatum vir aansoeke is 31 Oktober 2009.
*************************************************************
Pretoria nooi almal uit na Kersfees saam met Wim Viljoen, Pretoria Mannekoor en Soliste in die ZK Matthews Ouditorium UNISA op 7 November 2009 om 19:00.  Toegang R80/pp  

Navrae: NG Kerk Pretoria, Bronberg Kerkantoor, tel 012-344 1860
 
Ander nuus
KOM IN RAT: 25 PowerPoint-reekse op CD - Die treffende beelde praat met die ouens – hulle soek mos eerder prente as preke! Ek vind die animasie baie cool:) Die Skrifverwysings is uiters gepas en  die Bybelse beginsels het sterk na vore gekom. Dit spreek die tiener se leefwêreld aan en hulle het die besprekings baie geniet. 

>>  Besoek gerus die webtuiste: www.fxit.co.za of kontak Susan Fourie by susan@fxit.co.za
*************************************************************
VONKK webwerf nou aktief - Soos wat die lente nuwe lewe en groei in die natuur gebring het, het daar ook saam met die lente 'n wonderlike nuwe verwikkeling in die kerk gekom: DIE VONKK WEBWERF www.vonkk.co.za  As deel van die ADGO se Projekspan vir Musiek, wil VONKK en FLAM op 'n voortdurende basis nuwe musiek aan die kerk voorsien.  VONKK staan vir: Voortgesette Ontwikkeling van Nuwe Klassieke Kerkmusiek en waar FLAM liedere vir kontemporêre eredienste  voorsien, gaan VONKK nuwe liedere en musiek in die klassieke styl aan gemeentes voorsien. Gaan loer gerus in by die webwerf. Ongelukkig sal slegs gemeentes wat in besit is van die nodige CCLI lisensies die nuwe liedere kan sien en van die web aflaai. 
Gee asb. tog ook die inligting deur vir julle orreliste, aanbiddingsleiers en ander sangleiers.  VONKK 39 is bv. 'n mooi nuwe Afrikaanse weergawe van die kerslied: Mary's Boychild van Boney M, wat julle in die komende kerstyd vir julle gemeente kan aanleer of met die koor kan sing.

Vir enige navrae kan ds. Jacques Louw, voorsitter van VONKK gekontak word by: jacques.louw@absamail.co.za of 082 487 7061
*************************************************************
Vosstraat-nuus - Aangeheg die September-nuusbrief met interessante nuusbrokkies.
 

Ten slotte

Volgens sommige is die prentjies aan die einde van Verskil maar flou.  Vir die wat iets meer riskant soek, het ons vandag ‘n “peepshow”.  Maar wees gewaarsku – dis nie vir chickens nie! 

BYLAES
VOSSIE NUUSBRIEF  -  SEPTEMBER 2009
Hallo al ons Vossievriende!
Ons het so lank gewag vir die reëntjie wat hierdie week geval het en ons hoop dat almal van julle sommer na siel en liggaam verkwik voel. Al die genies en geproes kan dalk nou ook op ‘n einde wees met die dalende stuifmeelvlakke  en ons vertrou dat julle goeie gesondheid geniet! 

Die jakarandas beloof weer teen volgende week ‘n pragtige pers tapyt (hoop julle sien dit nog raak!) en vanjaar gaan ons ‘n punt daarvan maak om die wit jakarandas in Groenkloof te gaan kyk! Dis nog skoolvakansie en ons het besluit om hierdie tyd vir ons crèche-kinders ook iets besonders te maak, aangesien hulle nie iewers kan heengaan nie en by ons Sentrum bedags versorg moet word tot 17.00.

Ons het dus van die gebruikte damesklere wat hier inkom, geleen, van die dogtertjies het dit aangetrek en met egte modelstappies vir ons paradeer op maat van lekker ritmiese musiek! Die genot daarvan is duidelik sigbaar op die foto’s– en watter dogtertjie hou nie van grimering daarby nie! Die toejuiging wat hulle ontvang van hulle maats en toesighouers is sommer goed vir selfbeeldbou…  

Die laaste foto hieronder is dié van ‘n Affiesleerder, Niel Pienaar en sy pragtige ma, Nerika. Hulle het vierkeer ons kinders kom besoek en hierdie kindertjies het gedy onder die aandag, lekkertjies, koeldrank en DVD’s wat Niel saamgebring het. Hy het ook vir ons die stukkende gespeelde lere op die kinders se klouterrame kom vervang. Dit het nogal dinkwerk en improvisasie gekos, maar dit werk nou uitstekend! Hoe kan mens ook verwag dat vier leertjies moet hou as daar daagliks 75 kinders opklouter? Niel se lere lyk egter nou heelwat sterker en behoort ‘n jaar te hou! Dankie Niel en Nerika – dit word baie waardeer!

Ons het regtig nie groot speelplek nie maar die kinders, wat niks anders ken nie, se persepsie is dat dit die beste ooit is! Ons probeer ook innoveer met allerlei planne en die eerste foto hieronder toon van die kinders wat beurte maak om met hulle skopfietsies in die straat te ry. Dis ‘n baie stil teerstraat en ons het die moeders van die kinders, asook die onderwyseresse gevra om ‘n buffer te maak sodat die kinders rykans kan kry. Hier is nou darem 30 fietsies vir die 75 kinders en na so drie rybeurte, het elkeen darem ‘n geleentheid gekry om ‘n paar keer op en af te ry. Die drie motors wat wel wou verbygaan, se insittendes het die kinders baie geniet en selfs stilgehou om net te kyk en die kinders aan te moedig.  Hierdeur leer die kinders ook iets van die buitewêreld ken – dat mense gewoonlik vriendelik is! Liefde en vriendelikheid is van die basiese elemente wat ons kindertjies nodig het en die kinders se spontane vreugde is weer aansteeklik vir die toeskouers. ‘n Soort van ‘n wen-wen situasie, sou ek sê!

Die middelste en derde foto hieronder weerspieël iets van die groepwerk wat ons tans begin het met o.a. ouerleiding vir die werklose moeders van die crèche-kinders.  Hulle woon weekliks die groepwerksessies by en as teenprestasie gee ons vir diegene wat dit bywoon, ‘n groente en broodpakket wat ons die vorige dag van Pick-a-Pay ontvang. Op hierdie wyse bereik ons die gesinne van die kinders en werk ons wyer as net armoedeverligting in ons Sentrum. Goeie voedsel tuis is ook nodig vir die HIV-kinders in ons Sentrum wat ‘n risikogroep is. Die dame in die middel is besig om te grimeer as demonstrasie van uiterlike versorging en selfrespek. En hèt sy dit nie geniet en ons voorafboodskap baie duidelik versterk nie! (Ek weet nie wat ons sou gedoen het as sy die kat aan die stert beetgehad het nie….amper iets soos ‘n kinderdiens waar die Dominie soms baie vinnig moet keer!) 

Die ander groeplede sit glimlaggend en toekyk met baie kommentaar, maar almal leer dan terselfdertyd die les van innerlike skoonheid wat slegs verkry word deur die uitleef van Bybelse beginsels soos eerlikheid, integriteit en respek vir lewe. 

Alhoewel ons badkamertjies nou klaar geteël was, moes die boonste mure weer geverf word. ‘n Groep van twintig staatsteaterstudente, gelei deur Muki, goed aan ons bekend, het kom gemeenskapsdiens doen. Hierdie bogenoemde verfwerkie het hulle toegeval en hulle het die verf ook geskenk. Die vroue in die groep het die kinders vermaak met sang en spel en ongelooflike vreugde vir die kinders gebring. Onkoopbare lewenskwaliteit! Ons dank aan mense wat uitreik en iets van hulle talente vir ander gee – ons het dit verniet gekry, kan dit netsowel verniet weggee….

Iets vir nadenke:

“Our task now is not to fix the blame for the past

But to fix the course for the future”

Miemie Siebert





Lorette Duvenage
Sentrumbestuurder/maatskaplike werker


Maatskaplike hulpwerker
____________________
CMR Vossentrum & Creche



Bankbesonderhede
Ons gee Hoop!





Absa Bank, Brooklyn
Tel: 012 4408854




Begunstigde: CMR Pretoria 

                                                                                    
Sentraal    
Faks: 012 341 2318




Verwysing: Vossentrum en                                                                                                 






Creche
E-pos: vos1@cmrn.co.za 



Tjekrekening; 50160297
Website: www.cmrn.co.za 



Takkode: 335345
Adres: 116 Joubertstraat, Sunnyside
 
Terug na Verskil
+++++++++++++++++++++++++++++++++++++++++++++++++++++++++++++++++++++++++++++++++++++++++++++++++++






